
Kutz kontseilariak ictus gaixotasunak Iruñerrian duen eraginari buruzko lehen azterlana aurkeztu du

Garuneko gaixotasun baskular honek 185,4 pertsonari erasaten die aztertutako eremuko ehun mila biztanle bakoitzeko, tasak oso parekoak izanik gizonen eta emakumeen artean, eta lehen kasuen eraginak zerikusi handia du Nafarroako biztanleriaren zahartzearekin.

Ostirala, 2008ko otsailaren 15. María Kutz Peironcely kontseilariak ictus gaixotasunak Iruñerrian duen eraginari buruzko lehen azterlana aurkeztu du gaur goizean. Azterlana Nuria Aymerich Solé doktoreak egin du, Nafarroako Ospitaleko Neurologia Zerbitzuko mediku adjuntuak. 

Aymerich doktorearen lana, “Estudio EIPA” izenekoa, honako hauek zuzendu dute: Eduardo Martínez Vila jaunak, Klinika Unibertsitarioko Neurologia Saileko zuzendari eta Espainiako Neurologia Elkarteko presidenteak, eta Jaime Gallego Culleré jaunak, Nafarroako Ospitaleko Neurologia Saileko buru eta Ictus Unitateko arduradunak. 


Ictusa garuneko gaixotasun baskular bat da, hirugarren heriotza kausa espainiar estatuan (lehenena, emakumeen artean). Horrez gainera, elbarritasuna eragiten duen arrazoi nagusi da pertsona helduen artean. Aurrerapen handiak egin badira ere arrisku baskularreko faktoreen erabileran eta diagnostiko eta tratamendu tekniketan, lehen mailako arazo sanitario, sozial eta ekonomiko bihurtu da, etorkizunean are eta larriagoa izango dena biztanleriaren zahartze prozesuagatik.

Kalkuluen arabera, garuneko gaixotasun baskular honek Neurologia zerbitzuetako sarrera guztien %65 eragiten ditu, eta ospitale egonaldi luzeenak eragiten dituzten patologien artean dago. Ondorioz, kostu ekonomikoa ere oso handia da osasun sistemetarako.

Gaur egun aurkeztu den azterlanean, ictusak Iruñeko eta Barañaingo udalerrietako 20 urtetik gorako biztanlerian (176.062 biztanle, guztira) eragiten dituen heriotza tasak biltzen dira. Datu bilketa 2003ko azaroaren eta 2005eko urriaren artean egin zen. Azterlanak lehen ictus gertakari bat jasan zuten paziente guztiak erregistratu zituen (bihotzekoa edo garuneko hemorragia), ondorengo ictus episodioak eta aldi baterako iskemia zerebraleko kasuak kanpoan utziz. Heriotza tasa ictusa jasan eta hurrengo hiru urteetako epean aztertu zen.

Guztira, azterlanak 653 ictus kasu detektatu ditu, 184,5eko tasa globalarekin ehun mila biztanle bakoitzeko. Gizonen eta emakumeen tasak oso berdintsuak dira: 195,3ko tasa ehun mila gizon bakoitzeko; eta 185,4koa, emakumeen kasuan. Tasa horiek Nafarroako biztanleriara estrapolatuz gero, honako ondorio hau atera daiteke: lehen ictus bat izaten dute urtero 1.200 nafarrek (bi sexukoak), eta aldi baterako iskemia zerebral kasuak erantsi behar zaizkio horri.

Kopuru horiek antzeko beste azterketa batzuetan bildutakoak baino pixka bat altuagoak dira, nahiz eta, emaitzak adinen arabera aztertuz gero, ictusaren eragina asko jaisten den, eta antzeko azterketak egin dituzten beste herrialde batzuetakoak baino apalagoak direla ikus daiteke. Beraz, datuek bi ondorio nagusi eskaintzen dituzte. Alde batetik, ictus kasu berri asko badaude, nafar biztanleria zahartzen ari delako da: 65 urtetik gorakoen portzentajea %16,8koa da; hots, antzeko azterketak egin diren beste leku batzuetakoa baino zaharragoa. Aldi berean, baina, beste adin batzuetako biztanleei dagokienez gaixotasunak duen eragin apalak gure gizartearen osasun ona adieraziko luke. Aztertutako beste biztanleriek ictus kasu berri gutxiago dituzte, biztanleria gazteagoa delako. Era berean, nafarren osasun ona bizitza ohitura osasuntsuetan eta lehen mailako prebentzioa ziurtatzen duen osasun sistema egokian datza, eta hori mesedegarri da ictusa eragiten duten arrisku baskular faktoreak murrizteko. 

Ictusaren heriotza tasak Nafarroan eta gure inguruko beste herrialde batzuetan antzekoak dira: %19,6. Ictusa izan eta urtebetera, tasa %28,8ra igotzen da, eta hiru urteko epean, %40,1era iristen da tasa hori.  

 “EIPA” azterlana Espainiako Neurologia Elkartearen azken batzarrean aurkeztu zuten, eta aipamen berezia jaso zuen komunikazio garrantzitsuenen artean. Adituen iritzian, oso ekarpen handia izango da, bai metodologiagatik, bai garrantziagatik, datozen urteotako gaixotasunari buruzko ikerkuntzarako. Azterlanak bildutako datuei esker, sakonago ezagutuko ditugu 2008an, eraginaz eta heriotza tasez gainera, ictus azpitipoen garrantzia, arrisku faktoreen maiztasuna eta eragina,  biztanleria talde kaltetuenak… 


Azterlanak hainbat aditu eta erakunderen laguntza izan du: Osasun Zentroetako Lehen Mailako Arretako espezialistak, Félix Zubiriren koordinaziopean;  Nafarroako Ospitalea, Bideko Amaren Ospitalea, Klinika Unibertsitarioa, San Juan de Dios Ospitalea, San Migel Klinika eta Ubarmin Klinikako espezialistak; Mendillorri, Azpilagaña, 2. Zabaldia, Milagrosa, Alde Zaharra, S. Jorge, Berriozar, Txantrea, Iturrama, Errotxapea, Ermitagaina, Etxabakoitz eta Barañaingo osasun zentroak; La Vaguada, AMMA Oblatas, AMMA Mutilva, Misericordia, Pabellón Azul, El Mirador, El Vergel egoitza geriatrikoak; eta adituak epidemiologian eta estatistikan.

